Salm 2
Y brenin mae'r ARGLWYDD wedi ei ddewis 

1 Pam mae'r cenhedloedd yn gwrthryfela? Pam mae pobloedd yn gwastraffu eu hamser yn cynllwynio?  
2 Mae brenhinoedd daearol yn gwneud safiad; a'r llywodraethwyr yn dod at ei gilydd i ymladd 

yn erbyn yr ARGLWYDD a'r un mae wedi'i ddewis, y brenin.  
3 “Gadewch i ni dorri'n rhydd o'u cadwynau, a thaflu'r rhaffau sy'n ein rhwymo i ffwrdd!” 

4 Mae'r Un sydd ar ei orsedd yn y nefoedd yn chwerthin — maen nhw'n destun sbort i'r ARGLWYDD! 

5 Wedyn mae'n eu dychryn am ei fod mor ffyrnig, ac yn dweud wrthyn nhw'n ddig: 6 “Dw i wedi gosod fy mrenin yn Seion, fy mynydd cysegredig!” 

7 Gadewch i mi ddweud beth mae'r ARGLWYDD wedi ei ddatgan: Dwedodd wrtho i, “Ti ydy fy mab i; heddiw des i yn Dad i ti. 

8 Dim ond i ti ofyn, cei etifeddu'r cenhedloedd. Bydd dy ystâd di yn ymestyn i ben draw'r byd. 

9 Byddi'n eu malu â phastwn haearn yn ddarnau mân, fel darn o grochenwaith.” 

10 Felly, chi frenhinoedd, byddwch ddoeth; dysgwch eich gwers, chi arweinwyr daearol! 

11 Gwasanaethwch yr ARGLWYDD gyda pharch; byddwch yn falch ei fod wedi'ch dychryn chi! 

12 Plygwch, a thalu teyrnged i'r mab; neu bydd yn digio a cewch eich difa pan fydd yn dangos mor ddig ydy e. Mae pawb sy'n troi ato am loches wedi eu bendithio'n fawr! 


......................
Mae Salm 2 yn dweud naill ai gallwn herio Duw a cholli, neu blygu iddo a chael ein bendithio. 
Mae Salm 1 wedi dangos i ni mor hyfryd ydy’r darlun o’r Cristion sy’n derbyn bendithion Duw ac mor ddi-werth ydy byw bywyd di-gred, heb Dduw – fel us sy’n dda i fawr o ddim. Yn y Salm hon mae’r di-gred, y rhai sy’n gosod eu hunain yn erbyn Duw, yn cael eu cymharu â darn o grochenwaith sy wedi ei dorri’n ddarnau mân.

Eto mae’n ddarlun o rywbeth di-werth, ac anobeithiol i’w drwsio. Rhybuddiodd Salm 1 y byddai pawb sy’n gwrthwynebu Duw yn cael eu difa, yr un yw’r neges yn y Salm hon.  Mae’n rhaid meddwl yn ofalus am y rhybuddion clir sy yn y ddwy Salm.
Mae’r tair adnod cyntaf yn sôn am gasineb pobl a’u harweinwyr yn erbyn Duw. Mae’r cwestiynau agoriadol yn rhai swta, “ Pam mae'r cenhedloedd yn gwrthryfela? Pam mae pobloedd yn gwastraffu eu hamser yn cynllwynio?”  

Y Brenin Dafydd sgwennodd y Salm, a dydi o ddim yn gallu credu pa mor dwp ydy pobl yn gwrthwynebu y Duw byw, holl bwerus. Mae arweinwyr a llywodraethwyr gwledydd yn cynllwynio gyda’i gilydd yn erbyn Duw.  Ond be ydy agwedd Duw tuag at eu cynllwynio? Mae'r Un sydd ar ei orsedd yn y nefoedd yn chwerthin — maen nhw'n destun sbort i'r ARGLWYDD! 

Ofer ydy gwrthryfela’n erbyn Duw. Mae adnod 6 yn dangos bod Duw wedi cyflawni ei fwriad yn barod - Dw i wedi gosod fy mrenin yn Seion, fy mynydd cysegredig!  Mae cynlluniau Duw yn eu lle, ac wedi eu cyflawni! Mae Iesu Grist yn teyrnasu uwchben y cyfan. Iesu ydy’r brenin yn Seion.
Iesu, nid arweinwyr y byd, sy â’r hawl i deyrnasu a rheoli yn y pendraw. Mae Duw wedi rhoi popeth iddo (Mae Duw wedi rhoi popeth dan ei awdurdod”, 1 Corinthiaid 15:27). Roedd o’n arferiad gan frenhinoedd i roi rhoddion neu wobrau i’w ffefrynnau (Esther 5:6; Mathew 14:7), ond bydd gan Iesu bastwn haearn (ad.9) i chwalu gwledydd gwrthryfelgar. Os na blygwn i awdurdod Iesu cawn ein chwalu. Awdurdod perffaith a chyfiawn yw awdurdod Iesu, nid awdurdod ffiaidd fel Hitler neu Stalin. 
Mae adnod 12 yn rhybudd clir eto – i ni blygu a thalu teyrnged (neu gyfieithiad arall – ‘cusanu traed’ fel oedd yr hen drefn) cyn y bydd Duw yn ein barnu yn y dydd olaf, neu cyn i ni ddod i ddiwedd ein hamser ar y ddaear.

Mae’r Salm hon yn cael ei dyfynnu gan Paul yn Llyfr yr Actau (13:33)
Dŷn ni yma gyda newyddion da i chi: Mae'r cwbl wnaeth Duw ei addo i'n cyndeidiau ni wedi dod yn wir! Mae wedi codi Iesu yn ôl yn fyw. Dyna mae'r ail Salm yn ei ddweud: 

‘Ti ydy fy Mab i; heddiw des i yn Dad i ti.’ 

Mae Iesu Grist i’w weld yn glir yn y Salmau, mae nifer ohonyn nhw’n gysgodion o be oedd am ddod yn realiti yng nghyfnod y Testament Newydd. Felly, be am i ni feddwl yn ofalus am y rhybudd yn y Salm, a dal gafael yn dynn ar yr addewid yn y adnod olaf, Mae pawb sy'n troi ato (Y Mab – sef Iesu) am loches wedi eu bendithio'n fawr! 

